
Sastanak  sa  predstavnicima
hrvatskog naroda
Visoki predstavnik, Carlos Westendorp, zajedno sa ambasadorima
Upravnog odbora Vijeća za implementaciju mira, danas se sastao
sa predstavnicima Hrvata koji žive u Bosni i Hercegovini i
različitih političkih stranaka. Svrha ovog sastanka bila je da
se sa pažnjom saslušaju predstavnici hrvatskog naroda iz svih
krajeva zemlje i iz cjelokupnog političkog spektra, kao i oni
iz  građanskih  organizacija,  kako  bi  se  steklo  potpunije
razumijevanje njihovih želja i zabrinutosti.

Visoki predstavnik, zajedno sa ambasadorima Upravnog odbora
Vijeća za implementaciju mira, još jednom je potvrdio njihovo
opredjeljenje  da  su  Hrvati  jedan  od  konstitutivnih  naroda
Bosne i Hercegovine, da čine sastavni dio tradicije ove zemlje
te da igraju ključnu ulogu u građenju njene budućnosti.

Međutim, potrebno je više od dijaloga. Kako bi se krenulo sa
rješavanjem  egzistencijalnih  problema  sa  kojima  se  suočava
hrvatski narod, Visoki predstavnik je danas najavio da će se
održati niz Narodnih foruma.

Narodni forumi će se koncentrirati isključivo na ona pitanja
koja su direktno vezana za građane ove zemlje, a u njima će
zajedno učestvovati predstavnici različitih sektora društva.
Neke od tema kojima će se ovi skupovi baviti su zdravstvena
zaštita, penzije, sigurnosna pitanja, obrazovanje i kultura. U
središtu  ovih  diskusija  biće  pitanje  na  koji  način  se
postojeće  institucije  mogu  najbolje  uhvatiti  u  koštac  sa
teškoćama sa kojima se obični građani svakodnevno suočavaju.
Samo onakva Federacija u kojoj se radi na rješavanju problema
građana zadržaće privrženost svojih građana, Hrvata, Bošnjaka
ili Ostalih.

Prvi  takav  Forum  će  se  koncentrirati  na  cjelokupni  rad

institucija Federacije, kao i na pitanja zdravstvene zaštite.
Datum održavanja i kompletni dnevni red prvog Narodnog foruma
uskoro će biti najavljen. Sve stranke i socijalni partneri
biće  pozvani  da  učestvuju  u  ovom  dijalogu  s  ciljem
identificiranja konkretnih problema i iznalaženja zajedničkih
rješenja.


